
MAHALLIY ISHLAB CHIQARUVCHILARNING XALQARO 
STANDARTLARGA MOSLASHUVI – IMKONIYATLAR, YUTUQLAR VA 

BARQAROR STRATEGIK YECHIMLAR 
 

Raximov I.M. 
Texnik jihatdan tartibga solish agentligi bosh mutaxassisi 

 
Annotatsiya. Ushbu maqolada O‘zbekistonda mahalliy ishlab chiqaruvchilarning xalqaro 

standartlar, xususan ISO 9001:2015 tizimiga moslashuvi tahlil qilingan. Tadqiqotda TQM, PDCA, 
SWOT kabi yondashuvlar asosida amaliy va nazariy tahlil o‘tkazilib, mavjud yutuqlar, 
imkoniyatlar hamda strategik yechimlar aniqlangan. Tahlillar shuni ko‘rsatdiki, ISO tizimining 
chuqur integratsiyasi sifat, eksport va boshqaruv samaradorligini oshirishda muhim omilga 
aylanmoqda. Muallif samarali moslashuv uchun raqamli texnologiyalar, sifat madaniyati va 
xalqaro hamkorlikni kengaytirish yo‘nalishlarini ilgari suradi. 

Kalit so’zlar: ISO 9001:2015, sifat menejmenti, mahalliy ishlab chiqaruvchilar, 
raqobatbardoshlik, TQM, SWOT, strategik boshqaruv, eksport, integratsiya, texnologik moslashuv.  

 
Abstract. This article analyzes the adaptation process of local manufacturers in 

Uzbekistan to international standards, particularly the ISO 9001:2015 quality management 
system. Using TQM, PDCA, and SWOT approaches, the study identifies current achievements, 
opportunities, and sustainable strategic solutions. Findings indicate that deep integration of the 
ISO system significantly enhances quality, export capacity, and managerial efficiency. The author 
emphasizes the importance of digital technologies, quality culture, and international cooperation 
in facilitating effective adaptation. 

Keywords: ISO 9001:2015, quality management, local manufacturers, competitiveness, 
TQM, SWOT, strategic management, export, integration, technological adaptation. 

 
Аннотация. В данной статье рассматривается процесс адаптации местных 

производителей Узбекистана к международным стандартам, в частности к системе 
менеджмента качества ISO 9001:2015. На основе подходов TQM, PDCA и SWOT проведён 
теоретико-практический анализ, выявлены достижения, возможности и устойчивые 
стратегические решения. Результаты показывают, что глубокая интеграция ISO 
способствует повышению качества, экспортного потенциала и эффективности 
управления. Автор предлагает расширить цифровые технологии, культуру качества и 
международное сотрудничество для повышения адаптационного потенциала. 

Ключевые слова: ISO 9001:2015, управление качеством, местные производители, 
конкурентоспособность, TQM, SWOT, стратегическое управление, экспорт, интеграция, 
технологическая адаптация. 

 
Kirish 
Zamonaviy iqtisodiyotda raqo-

batbardoshlikni ta’minlash, mahsulot 
va xizmat sifati ustuvorligini qaror 
toptirish, shuningdek, xalqaro bozorlar 
bilan samarali integratsiyalashish har 
qanday mamlakatning strategik 

maqsadlaridan biri hisoblanadi. 
Ayniqsa, ishlab chiqarish sektorida bu 
maqsadlarga erishish ko‘p jihatdan 
tashkilotlarning xalqaro standartlarga, 
xususan ISO 9001:2015 sifat 
menejmenti tizimiga qanchalik 
samarali moslashganiga bog‘liq. Ushbu 

tizim sifatni faqat nazorat qilish emas, 
balki uni jarayonlar asosida 
boshqarish, takomillashtirish va 
strategik qarorlar bilan 
uyg‘unlashtirish vositasi sifatida 
qaralmoqda. 

Rivojlanayotgan mamlakatlar, 
jumladan O‘zbekiston uchun xalqaro 
standartlarga moslashuv mahsulotlar 
eksport salohiyatini oshirish, xorijiy 
bozorlar bilan ishonchli aloqalarni 
yo‘lga qo‘yish, ichki boshqaruv 
tizimlarini takomillashtirish va 
korxona samaradorligini oshirishda hal 
qiluvchi omilga aylanmoqda. ISO 
9001:2015 tizimining mohiyati — 
tashkilot faoliyatida sifat madaniyatini 
shakllantirish, iste’molchi ehtiyojiga 
yo‘naltirilgan yondashuvni qaror 
toptirish va doimiy takomillashtirish 
mexanizmini joriy etishdan iborat. 

So‘nggi yillarda O‘zbekistonda 
mahalliy ishlab chiqaruvchilarning 
xalqaro standartlarga moslashuvi 
borasida qator ijobiy natijalar 
kuzatilmoqda. Jumladan, korxonalarda 
ISO 9001 tizimining joriy qilinishi, 
mahsulot sifatining oshishi, eksport 
geografiyasining kengayishi va sifatni 
strategik ustuvorlik sifatida e’tirof etish 
holatlari tobora ortmoqda. Shu bilan 
birga, bu jarayon hali to‘liq 
yakunlangan emas: texnik malaka, sifat 
menejmenti vositalaridan foydalanish, 
tashkilot ichki imkoniyatlarini safarbar 
etish bo‘yicha bir qator 
takomillashtirish choralarini talab 
qiladi. 

Ushbu tadqiqot ana shunday 
dolzarb sharoitda amalga oshirilib, 
mahalliy ishlab chiqaruvchilarning 
xalqaro standartlarga moslashuv 

jarayonini ilmiy asosda tahlil qilish, 
mavjud yutuq va imkoniyatlarni 
aniqlash, mavjud cheklovlarni baholash 
hamda ularni bartaraf etish bo‘yicha 
strategik takliflar ishlab chiqishga 
qaratilgan. 

Maqolaning dolzarbligi 
O‘zbekistonning jahon iqtisodiy 
makoniga faol integratsiyasi va 
mahalliy ishlab chiqaruvchilarning 
sifatni raqobat vositasi sifatida qaror 
toptirish zarurati bilan bevosita bog‘liq. 
Mazkur izlanish bu ehtiyojga ilmiy va 
amaliy javob bo‘lib xizmat qiladi. 

Adabiyotlar sharhi 
Xalqaro standartlarga moslashuv 

— rivojlanayotgan mamlakatlar ishlab 
chiqarish sektorida raqobatbardoshlik, 
sifat barqarorligi va eksport 
salohiyatini oshirishning muhim 
strategik vositasi sifatida 
baholanmoqda. Ayniqsa, ISO 
9001:2015 sifat menejmenti tizimi 
xalqaro darajada tan olingan va keng 
tarqalgan standart bo‘lib, tashkilot 
ichidagi jarayonlarni samarali 
boshqarish, risklarni aniqlash hamda 
mijoz ehtiyojlariga mos mahsulot 
yaratish uchun zarur metodologik 
asoslarni taqdim etadi [1]. 

Graeme Knowles tomonidan 
ilgari surilgan TQM modeli ISO 
tizimining amaliy aspektlarini 
chuqurlashtiradi. U sifat madaniyati, 
xodimlar ishtiroki va rahbariyatning 
yetakchi roli orqali sifatni tashkilotning 
barcha darajalarida shakllantirishni 
ta’minlaydi [2]. Bu qarash Juran 
tomonidan taklif etilgan “Sifat uchligi” 
bilan uyg‘unlashadi. Unga ko‘ra, sifatni 
rejalashtirish, nazorat qilish va 
takomillashtirish jarayonlari bir butun 

sifat menejment tizimini tashkil qiladi 
[3]. 

Xalqaro tajriba ham shuni 
ko‘rsatadiki, ISO tizimining 
muvaffaqiyatli joriy qilinishi faqat 
texnik talablarni bajarish bilan emas, 
balki tashkilot strategiyasiga chuqur 
integratsiyalashgan holatda amalga 
oshirilganida yuqori natijalar beradi. 
Crosbyning “Quality is Free” tamoyili 
sifatni boshqarishdagi xarajatlar emas, 
balki investitsiya sifatida qaralishini 
taklif etadi [4], bu yondashuv ishlab 
chiqarish xarajatlarini kamaytirish va 
daromadni oshirish vositasi sifatida 
ko‘riladi. 

Hudson va Orviska [5] xalqaro 
standartlarni joriy qilishning barcha 
firmalar uchun bir xil darajada samarali 
bo‘lmasligini ta’kidlab, moslashuvning 
firmaviy kontekstga bog‘liqligini 
asoslaydi. Ularning tadqiqotlari, 
ayniqsa kichik va o‘rta korxonalar 
uchun soddalashtirilgan yondashuv 
zarurligini ko‘rsatadi. Shunga 
hamohang, Blind va hamkorlari 
tomonidan olib borilgan tahlil esa 
xalqaro standartlarning milliy yalpi 
ichki mahsulotga qo‘shgan iqtisodiy 
hissasini statistik asosda ko‘rsatgan. 
Ular DIN (Germaniya) doirasidagi 
tadqiqotlarida standartlar YAIM 
o‘sishining uchdan bir qismini 
ta’minlashini aniqlashgan [6]. 

Porterning qiymat zanjiri 
nazariyasi ishlab chiqarish, yetkazib 
berish va mijozlarga xizmat ko‘rsatish 
bosqichlarini qiymat yaratish jarayoni 
sifatida tahlil qilishga imkon beradi [8]. 
Aynan shu nazariya asosida ISO 9001 
tizimining har bir bosqichi korxona 
strategik ustunligiga qanday hissa 

qo‘shishi aniqlanadi. Oakland esa 
sifatni mukammallikka olib chiqish 
uchun ISO, QFD, benchmarking, Lean 
kabi vositalarning birgalikda 
qo‘llanilishini taklif etadi [9]. 

“Shuningdek, Suarez [7] 
tomonidan tayyorlangan sharhda sifat 
menejmenti bo‘yicha yetakchi 
nazariyotchilar — Crosby, Deming va 
Juran — ning yondashuvlari o‘zaro 
taqqoslab tahlil qilinadi. Bu 
konsepsiyalar zamonaviy sifat 
menejmenti tizimlarining, ayniqsa ISO 
9001:2015 standartining nazariy 
poydevorini shakllantirishda muhim 
rol o‘ynaydi. 

Mazkur klassik yondashuvlar 
asosida zamonaviy ISO tizimlarining 
konseptual bazasi shakllanib borgan. 
Xususan, Demingning PDCA modeli 
jarayonlarni uzluksiz takomillashtirish 
vositasi sifatida ISO tizimlarida keng 
qo‘llaniladi [11]. Juran esa sifatga 
strategik yondashuvni korxona 
boshqaruvi bilan integratsiyalash 
zarurligini asoslab beradi [12] 

Bularning barchasi 
O‘zbekistonda ham real aks etmoqda: 
2022–2024 yillarda yuzlab ishlab 
chiqaruvchi korxonalar xalqaro 
standartlarni joriy qilgan va ularning 
ko‘pchiligida mahsulot sifati, eksport 
imkoniyatlari va ichki boshqaruv 
samaradorligi sezilarli darajada 
oshgani kuzatilgan [14][15]. 

Metodologiya 
Tadqiqotda mahalliy ishlab 

chiqaruvchilarning xalqaro 
standartlarga moslashuv jarayoni 
tizimli tahlil qilindi. Asosiy 
metodologik yondashuv sifatida ISO 
9001:2015 tizimi [1], Total Quality 

Management (TQM) [2], Demingning 
PDCA sikli [11], va Porterning raqobat 
ustunligi nazariyasi [8] asos qilib olindi. 
Bu yondashuvlar orqali sifat 
menejmentining nazariy va strategik 
jihatlari o‘rganildi. 

Empirik qismda 2022–2024 
yillarda ISO 9001 tizimi joriy qilingan 
1300 dan ortiq korxona holati asosida 
real amaliy tendensiyalar tahlil qilindi 
[14]. SWOT tahlili orqali ishlab 
chiqaruvchilarning ichki imkoniyatlari, 
tashqi tahdidlar, kuchli va zaif 
tomonlari aniqlab olindi. Hudson va 
Orviska [5] tomonidan ilgari surilgan 
individual moslashuv nazariyasi 
asosida mahalliy sharoitga mos 
yondashuv ishlab chiqildi. 

Yondashuvning asosiy ustunligi 
— nazariy asoslar, xalqaro tajriba va 
amaliy statistik ma’lumotlar o‘rtasidagi 
bog‘liqlikni ta’minlagan holda, holatni 
real baholash imkonini berishidadir. 

Tahlil va natijalar 
Mahalliy ishlab chiqaruvchilar-

ning xalqaro standartlarga, ayniqsa ISO 
9001:2015 sifat menejmenti tizimiga 
moslashuvi zamonaviy iqtisodiy va 
texnologik rivojlanish sharoitida 
strategik ahamiyat kasb etmoqda. Bu 
moslashuv nafaqat mahsulot sifatini 
oshirish, balki xalqaro bozor 
talablariga javob beruvchi barqaror 
tizim yaratish, raqobatbardoshlikni 
ta'minlash va mijoz ishonchini 
mustahkamlashda hal qiluvchi omil 
bo‘lib xizmat qiladi. 

Tadqiqot davomida olingan 
natijalar shuni ko‘rsatadiki, 

O‘zbekistonda xalqaro sifat 
standartlarini joriy etishga bo‘lgan 
e’tibor yildan yilga ortib bormoqda. 
Xususan, 2022–2024 yillar davomida 
1300 dan ortiq korxonada ISO 9001 
tizimi joriy etilgani bu yo‘nalishdagi 
faol amaliy harakatlarning yaqqol 
dalilidir [14]. Bu ko‘rsatkich ishlab 
chiqaruvchilarning sifatni strategik 
ustuvorlik sifatida qabul qilayotganini 
va xalqaro bozorlarga chiqish uchun 
ichki imkoniyatlarini safarbar 
qilayotganini tasdiqlaydi. 

ISO 9001:2015 tizimi doirasida 
sifatni jarayonlar asosida boshqarish, 
mijoz ehtiyojlariga mos mahsulot 
ishlab chiqish va doimiy 
takomillashtirish tamoyillarini qamrab 
oladi [1]. Tashkilotlar bu tizimni joriy 
etish orqali o‘zlarining ichki 
jarayonlarini aniqlashtirish, 
resurslardan oqilona foydalanish va 
sifat ko‘rsatkichlarini aniq mezonlar 
asosida boshqarishga erishadilar. 
Knowles [2], Juran [3] va Crosby [4] 
tomonidan ishlab chiqilgan nazariyalar 
amaliyotda aynan shu holatlarni 
tasdiqlaydi — sifatni tizimli boshqarish 
va strategik yondashuv natijadorlikni 
oshiradi. 

Mahalliy korxonalarning xalqaro 
standartlarga moslashuvi holatini 
chuqur tahlil qilishda SWOT tahlili 
qo‘llandi. Bu metod yordamida ichki 
resurslar, tashqi imkoniyatlar va 
mavjud cheklovlar o‘rtasidagi bog‘liqlik 
aniqlanib, ularni muvozanatli 
boshqarish zaruriyati asoslab berildi. 

1-jadval. 
Mahalliy ishlab chiqaruvchilarning xalqaro standartlarga moslashuvi 

bo‘yicha SWOT tahlili [16] 
Kuchli tomonlar (Strengths) Zaif tomonlar (Weaknesses) 
- ISO 9001 joriy qilingan korxonalar sonining 
ortishi [14] 

- Texnik bilim va metodik kompetensiya 
yetishmasligi [2] 

- Eksport hajmining oshishi [14][15] - Malakali sifat menejerlari yetishmasligi 
- Rahbariyat darajasida sifatga bo‘lgan e’tibor 
[9] 

- ISO tizimini yuzaki (qog‘ozda) joriy qilish 
holatlari [11] 

Imkoniyatlar (Opportunities) Tahdidlar (Threats) 
- Yevropa va Osiyo bozorlariga chiqish 
imkoniyati [6][8] 

- Standartlarning noto‘g‘ri talqini va noto‘liq 
tatbiqi 

- Tashqi texnik va grant dasturlari (GREB, 
Erasmus+) 

- Ichki bozorning past talab darajasi 

- Sifatga asoslangan raqobat ustunligini 
shakllantirish [3][8] 

- Innovatsiyalarga moslashishdagi sustlik 

 
Yuqoridagi tahlilga ko‘ra, O‘zbe-

kistonda xalqaro standartlarga mosla-
shuv bo‘yicha mavjud kuchli tomonlar 
sezilarli bo‘lishiga qaramay, tizimni 
chuqur va real amaliyotga tatbiq 
etishda hali ham bir qator cheklovlar 
mavjud. Ayniqsa, texnik va uslubiy 
jihatdan metodik ko‘rsatmalarni 
chuqur anglash, sifat menejmenti 
madaniyatini shakllantirish, va zamo-
naviy sifat vositalaridan foydalanish-
dagi malaka darajasining pastligi o‘z 
ta’sirini ko‘rsatmoqda. 

Shu bilan birga, ISO 9001 
tizimining joriy etilishi bilan 
erishilayotgan iqtisodiy samara va 
xalqaro bozorlarga kirish imkoniyati 
uning foydasini amaliy jihatdan 
isbotlamoqda. Blind va hamkorlarining 
tadqiqotlari bu jarayonning milliy 
iqtisodiyotga qo‘shadigan hissasini 
aniq ko‘rsatadi — standartlashtirish 
YAIM o‘sishining kamida 1/3 qismini 
tashkil qiladi [6]. Bu esa mamlakatning 
umumiy iqtisodiy barqarorligiga ham 
xizmat qiluvchi muhim mexanizmdir. 

Mahalliy tajriba ham bu jihatni 
tasdiqlaydi. ISO tizimini chuqur 
integratsiyalagan korxonalar mahsulot 
sifatini oshirish, jarayonlarni soda-
lashtirish va eksportni kengaytirishga 
erishmoqda [14][15]. Bu natijalar 
xalqaro sifat tizimining strategik va 
amaliy samaradorligini isbotlab beradi. 

Porter [8] tomonidan ishlab 
chiqilgan qiymat zanjiri nazariyasi 
hamda Oakland’ning [9] “Operational 
Excellence” yondashuvi ishlab 
chiqarish jarayonlarini kompleks tahlil 
qilish va raqobat ustunligini aniqlashda 
muhim ilmiy asos bo‘lib xizmat 
qilmoqda. Aynan shu yondashuvlar 
orqali korxonalar ISO 9001 tizimini real 
faoliyatga moslashtirib, uni nafaqat 
sertifikatlash vositasi, balki barqaror 
rivojlanish mexanizmi sifatida qabul 
qilishmoqda. 

Deming [11] va Juran [12] 
tomonidan ilgari surilgan tamoyillar — 
rahbariyat ishtiroki, jarayonni tizimli 
nazorat qilish va sifatsizlik narxini 
kamaytirish — mahalliy ishlab 

chiqaruvchilar uchun yo‘naltiruvchi 
asos sifatida xizmat qilmoqda. 

Xulosa va takliflar 
Tadqiqot davomida o‘rganilgan 

nazariy manbalar, xalqaro amaliy 
tajriba va O‘zbekistondagi mavjud holat 
tahlili asosida quyidagi xulosalarga 
kelindi: mahalliy ishlab chiqaruvchi-
larning xalqaro standartlarga, ayniqsa 
ISO 9001:2015 sifat menejmenti 
tizimiga moslashuvi milliy 
iqtisodiyotning raqobatbardoshligi, 
eksport salohiyati va sifat madaniyatini 
rivojlantirish yo‘lida muhim strategik 
mexanizmga aylangan. ISO tizimining 
amalda joriy qilinishi mahsulot va 
xizmatlar sifatini oshirish, jarayonlarni 
soddalashtirish, hamda tashkilotning 
ichki boshqaruv tizimini tizimli va 
barqaror shakllantirish imkonini 
bermoqda [1][2][14]. 

Tahlillar shuni ko‘rsatadiki, ISO 
9001 tizimini chuqur integratsiyalagan 
tashkilotlar eksport faoliyatini 
kengaytirgan, ichki boshqaruv 
mexanizmlarini takomillashtirgan va 
mijozlarga yo‘naltirilgan yondashuvni 
samarali tarzda amalga oshirgan 
[6][8][15]. Bunday natijalar mahalliy 
ishlab chiqaruvchilarning xalqaro 
bozordagi ishonchliligi va barqaror 
ishtirokini ta’minlashga xizmat 
qilmoqda. 

Biroq samaradorlikni yanada 
oshirish uchun tizimni real amaliyotga 
integratsiyalash, inson resurslari 
salohiyatini rivojlantirish, raqamli 
texnologiyalar bilan uyg‘unlikni 
kuchaytirish va mahalliy sharoitga mos 
metodik yondashuvlarni ishlab chiqish 
muhim sanaladi. Shu nuqtai nazardan, 
Suarez, Deming, Juran, Crosby kabi 

mutaxassislarning sifat menejmentiga 
oid tamoyillari ISO tizimining 
muvaffaqiyatli joriy etilishida asosiy 
g‘oyaviy tayanch bo‘lib xizmat 
qilmoqda [3][4][7][11][12]. 

Ushbu tahlillar asosida quyidagi 
strategik yo‘nalishlarni amalga oshirish 
tavsiya etiladi: 

 ISO 9001:2015 tizimini 
tashkilot strategiyasi bilan 
uyg‘unlashtirish, uni faqat tashqi 
auditori bahosiga yo‘naltirilgan 
shakldan chiqarib, ichki qiymat 
zanjiriga chuqur integratsiyalangan va 
raqobatbardosh menejment vositasiga 
aylantirish zarur [1][3]; 

 Tashkilot ichida sifat 
madaniyatini qaror toptirish, xodimlar 
ishtirokini rag‘batlantirish, jarayonlar 
asosida fikrlashni rivojlantirish va 
rahbariyat darajasida sifatga mas’u-
liyatli munosabatni mustahkamlash 
[2][3]; 

 Har bir ishlab chiqaruvchining 
individual ehtiyojlariga mos, mahalliy 
kontekstga moslashtirilgan soddalash-
tirilgan metodik qo‘llanmalarni ishlab 
chiqish orqali moslashuv samarador-
ligini ta’minlash [5]; 

 Sifat menejmenti bo‘yicha 
inson resurslari salohiyatini oshirish: 
auditorlar, sifat menejerlari va 
rahbarlar uchun xalqaro talablar 
asosida trening, sertifikatlash va tajriba 
almashish tizimlarini joriy etish; 

 ISO tizimini zamonaviy ra-
qamli texnologiyalar bilan uyg‘unlash-
tirish: sifat monitoringi, jarayon avto-
matlashtirish va real vaqt rejimidagi 
analitik nazorat vositalarini joriy etish 
orqali samaradorlikni oshirish; 

 GREB, Erasmus+, KOICA kabi 
xalqaro hamkorlik dasturlari orqali 
ilg‘or tajribalarni o‘zlashtirish va ularni 
milliy sharoitga moslashtirish orqali 
moslashuvni tezlashtirish; 

 Tashkilot darajasida sifat 
bo‘yicha natijadorlikni baholovchi 
indikatorlar tizimi (KPI)ni ishlab 
chiqish va doimiy ravishda monitoring 
qilish orqali natijaga yo‘naltirilgan 
boshqaruvni mustahkamlash. 

Mazkur yondashuvlar orqali ISO 
9001:2015 tizimi nafaqat sertifikatlash 
vositasi, balki tashkilot ichki 

resurslarining to‘liq safarbar etilishi, 
raqobatbardoshlikni oshirish va 
eksport salohiyatini kengaytirish 
vositasi sifatida xizmat qilishi mumkin. 
Shu bilan birga, ISO tizimini chuqur 
integratsiyalashgan, strategik 
boshqaruv bilan uyg‘unlashgan va sifat 
madaniyati asosiga qurilgan barqaror 
menejment modeli sifatida qaror 
toptirish O‘zbekiston ishlab chiqarish 
sektorining global bozorlardagi 
mavqeini mustahkamlashga xizmat 
qiladi.

